
Shri Kamalamba Navavarana Stotram

ಶ್ರೀಕಮಲಾಂಬಾನವಾವರಣಸ್ತೋತ್ರಮ್

। ಓಂ ।
ಶ್ರೀರಾಮಜಯಮ್ ।

ಓಂ ಸದ್ಗುರುಶ್ರೀತ್ಯಾಗರಾಜಸ್ವಾಮಿನೇ ನಮೋ ನಮಃ ॥
ಓಂ ಶ್ರೀಚಕ್ರಿಣ್ಯೈ ಚ ವಿದ್ಮಹೇ । ಹ್ರೀಂಬೀಜಾಯೈ ಚ ಧೀಮಹಿ ।
ತನ್ನೌ ಮಾತಾ ಪ್ರಚೋದಯಾತ್ ॥
ಅಥ ಶ್ರೀಕಮಲಾಂಬಾನವಾವರಣಸ್ತೋತ್ರಮ್ ।
ನವಾವರಣಚಕ್ರೇಶಿ ಶ್ರೀಮಾತಃ ಕಮಲಾಂಬಿಕೇ ।
ಶ್ರೀದೀಕ್ಷಿತಾರ್ಯಸಂಗೀತೇ ಸಂಗೀತಕವಿತಾಪ್ರಿಯೇ ॥ ೧॥
ತೋಡೀರಾಗಕೃತಿಧ್ಯಾತೇ ಕರರಾಮಶುಕಾರಮೇ(೧) ।
ಕಮಲಾಲಯತೀರ್ಥೇಶಿ ಕರುಣಾರಸಪೂರಿತೇ ॥ ೨॥
ಅರುಣೋದಯಸಂಕಾಶೇ ತರುಣಾರುಣಸತ್ಪದೇ ।
ಅಖಂಡಾನಂದಸಂಪೂರ್ಣೇ ಪರಮಾನಂದಮುಕ್ತಿದೇ ॥ ೩॥
ಆನಂದಭೈರವೀರೂಪೇ ತಾಮಸಾಸುರಮರ್ದಿನಿ ।
ತ್ರೈಲೋಕ್ಯಮೋಹನಾವಾಸೇ ಚಕ್ರೇಶ್ವರಿ ನಮೋಸ್ತು ತೇ ॥ ೪॥
ಪಾರ್ಶ್ವಸ್ಥಕಮಲಾವಾಣಿ ನಿತ್ಯಕಲ್ಯಾಣಿಯೋಗಿನಿ ।
ಸರ್ವಾಶಾಪರಿಪೂರಶ್ರೀಚಕ್ರವಾಸಿನಿ ಹಂಸಿನಿ ॥ ೫॥
ಶಂಕರಾಭರಣೇ ಶಕ್ತೇ ಮೂಕವಾಗ್ವರದಾಯಿನಿ ।
ಚಕ್ರಸಂಕ್ಷೋಭಣಾಕಾರೇ ಶೋಕಾಪೋಹಪದಾಂಬುಜೇ ॥ ೬॥
ಕಾಂಭೋಜಚರಣೇ ಪೂರ್ಣೇ ಸರ್ವಸೌಭಾಗ್ಯದಾಯಿಕೇ ।
ಹಿಮವತ್ತನುಜೇ ಗೌರಿ ಹ್ರೀಂಕಾರಮಂತ್ರಪೂಜಿತೇ ॥ ೭॥
ಭೈರವೀಕೀರ್ತನಾನಂದೇ ಪರೇ ಸರ್ವಾರ್ಥಸಾಧಿಕೇ ।
ಬಹಿರ್ದಶಾರಚಕ್ರಸ್ಥೇ ದಶಶಕ್ತಿನಮಸ್ಕೃತೇ ॥ ೮॥
ಪರಮಾದ್ವೈತಸಂಸ್ಫೂರ್ತೇ ಸಚ್ಚಿದಾನಂದರೂಪಿಣಿ ।

ನಾದರಹಸ್ಯಮರ್ಮಜ್ಞಯೋಗಿವೃಂದಸುರಕ್ಷಣೇ ॥ ೯॥
ಸರ್ವರಕ್ಷಾಸುಚಕ್ರೇಶಿ ಸಂಗೀತರಸಿಕೇ ಶಿವೇ ।
ವೇಣೀಜಿತಸುಪುನ್ನಾಗವರಾಲಿ ವರ್ಣಮಾತೃಕೇ ॥ ೧೦॥
ಪಾಣೀಧೃತೇಕ್ಷುಕೋದಂಡಪಾಶಾಂಕುಶಸುಮಶರೇ ।
ವಾಣೀಸಂಮೃದುಮಾಧುರ್ಯೇ ಏಣೀಕಟಾಕ್ಷವೀಕ್ಷಣೇ ॥ ೧೧॥
ಸಹಾನಾರಾಗಸಂಗೀತೇ ಸರ್ವರೋಗಹರೇ ವರೇ ।
ಪರಾದಿವಾಕ್ಸ್ವರೂಪಾರ್ಯೇ ನಿರಾಮಯವರೇ ಪರೇ ॥ ೧೨॥
ಹ್ರೀಂಕಾರಮಂತ್ರಗುಪ್ತಾರ್ಥೇ ಹ್ರೀಂಕಾರಮಂತ್ರರೂಪಿಣಿ ।
ವಾಣೀಲಜ್ಜಿತವೀಣಾರ್ಯೇ ವೀಣಾಸುನಾದವಾದಿನಿ ॥ ೧೩॥
ಮುಕ್ತಿಘಂಟಾರವಾವಾಸೇ ಶ್ರೀಕಮಲಾಂಬಿಕೇ ಶಿವೇ ।
ಅಖಂಡೈಕರಸಾವಾಹೇ ಸರ್ವಸಿದ್ಧಿಪ್ರದಾಯಿಕೇ ॥ ೧೪॥
ಆಹಿರೀರಾಗಸನ್ನೂತೇ ಸರ್ವಾನಂದಮಯೇಶ್ವರಿ ।
ಕಾದ್ಯಾದಿಮಂತ್ರರೂಪೇ ಶ್ರೀಮಹಾತ್ರಿಪುರಸುಂದರಿ ॥ ೧೫॥
ಶ್ರೀಮಾತಃ ಶ್ರೀಪುರಾಂತಸ್ಥಚಿಂತಾಮಣಿಗೃಹಸ್ಥಿತೇ ।
ಬ್ರಹ್ಮಾನಂದಪ್ರಕಾಶೇ ಶ್ರೀರಾಜರಾಜೇಶ್ವರಿ ಶುಭೇ ॥ ೧೬॥
ಶ್ರೀಚಕ್ರೇಶ್ವರಿ ಮಾತಃ ಶ್ರೀಲಲಿತೇ ಭುವನೇಶ್ವರಿ ।
ಶ್ರೀರಾಗರಾಗಸಂಗೀತೇ ರಾಜಯೋಗಿನಿ ಸೌಭಗೇ ॥ ೧೭॥
ಸಂಗೀತವರದೇ ಮಾತಃ ಸಂಗೀತರಸಮಂಜರಿ ।
ಸಂಗೀತಶ್ಲೋಕಸಾನ್ನಿಧ್ಯೇ ನಮಾಮಿ ಪರದೇವತೇ ॥ ೧೮॥
ಮಂಗಲಂ ಕಮಲಾಂಬಾಯೈ ಶ್ರೀಚಕ್ರೇಶ್ಯೈ ಸುಮಂಗಲಮ್ ।
ನವಾವರಣಗೇಯಾಯೈ ಶ್ರೀಕರ್ಯೈ ಶುಭಮಂಗಲಮ್ ॥ ೧೯॥
ಅನುರಾಗಕೃತಂ ಸ್ತೋತ್ರಂ ಬಾಲಾಲಾಪಂ ತವಾರ್ಪಣಮ್ ।
ಸ್ವೀಕುರುಷ್ವ ಮದಂಬೇ ಶ್ರೀರ್ಗಾನವರಂ ಪ್ರದೇಹಿ ಮೇ ॥ ೨೦॥
ತ್ಯಾಗರಾಜಗುರುಸ್ವಾಮಿಶಿಷ್ಯಾಪುಷ್ಪಾಸುಗೀತಿಕಮ್ ।
ನವಾವರಣಸುಸ್ತೋತ್ರಂ ಕಮಲಾಂಬಾಕೃಪಾವಹಮ್ ॥ ೨೧॥
ಇತಿ ಸದ್ಗುರುಶ್ರೀತ್ಯಾಗರಾಜಸ್ವಾಮಿನಃ ಶಿಷ್ಯಯಾ ಭಕ್ತಯಾ ಪುಷ್ಪಯಾ ಕೃತಂ
ಶ್ರೀಕಮಲಾಂಬಾನವಾವರಣಸ್ತೋತ್ರಂ ಗುರೌ ಸಮರ್ಪಿತಮ್ ।
ಓಂ ಶುಭಮಸ್ತು ।

Footnote :

(1) delighting in the parrot in hand repeating “RAma RAma ᳚

